
Lapan ikrar laksana tanggungjawab sebaik mungkin

KUALA LUMPUR: Menteri Pengangkutan yang baru, Datuk Chan Kong Choy, dan
tujuh lagi termasuk dua muka baru yang terbabit dalam penyusunan semula
Kabinet yang diumumkan semalam, berikrar akan memikul tanggungjawab itu
sebaik mungkin.
  Selain mengucapkan terima kasih kepada Perdana Menteri, Datuk Seri Dr
Mahathir Mohamad atas keyakinannya terhadap mereka, semua mereka 
berjanji
akan menggunakan pengalaman masing-masing untuk mengukuhkan kerajaan dan
membantu rakyat.
  Chan berkata beliau akan mendapatkan nasihat dan tunjuk ajar daripada
bekas menteri itu, Datuk Seri Dr Ling Liong Sik.
  "Saya berterima kasih kepada Perdana Menteri atas kepercayaan yang
diberikan kepada saya. Saya anggap ini satu cabaran dan akan cuba sedaya
upaya menjalankan tugas baru dengan sebaik mungkin," katanya.
  Chan juga percaya pelantikannya sebagai Menteri Pengangkutan tidak 
akan
menenggelamkan peranan Datuk Seri Ong Ka Ting sebagai Presiden MCA.
  "Portfolio baru ini tidak seharusnya dianggap lebih istimewa atau 
lebih
penting berbanding portfolio yang di pegang oleh Ong sebagai Menteri
Perumahan dan Kerajaan Tempatan.
  "Semua portfolio penting, bukan satu portfolio kurang penting daripada
yang lain, semuanya sama penting," katanya ketika ditemui pemberita di
Parlimen semalam.
  Datuk Dr Ng Yen Yen yang dilantik Timbalan Menteri Kewangan II
menggantikan Chan pula berkata, pelantikan itu menunjukkan Barisan
Nasional (BN) sentiasa memberi peluang kepada wanita menyumbang dalam
aliran perdana pembangunan negara.
  Beliau berkata, portfolio yang pertama kali dipegang oleh wanita 
adalah
satu pengiktirafan kepada wanita Malaysia.
  "Saya berterima kasih kepada Perdana Menteri dan MCA. Ini adalah 
jawatan
penting dan saya akan melakukan yang terbaik untuk tidak mengecewakan
mereka," katanya.
  Datuk Fu Ah Kiow yang menggantikan Dr Ng di Kementerian Kebudayaan,
Kesenian dan Pelancongan, berkata beliau terkejut dengan pemilihan dan
berikrar akan berusaha menjalankan tugasnya dengan bersungguh-sungguh.
  "Saya rasa dalam jawatan sebelum ini, saya diberi banyak peluang oleh
menteri saya, Datuk Seri Rafidah Aziz ke Parlimen dan menjalankan tugas
lain di dalam dan luar negara. Saya banyak belajar daripadanya," kata
bekas Setiausaha Parlimen Kementerian Perdagangan Antarabangsa dan
Industri.
  Senator Datuk M Kayveas yang dilantik sebagai Timbalan Menteri di
Jabatan Perdana Menteri (Timbalan Menteri kepada Datuk Seri Rais Yatim)
menganggap pelantikan itu sebagai satu pengiktirafan dan berterima kasih
kepada Perdana Menteri.
  Beliau yang sebelumnya Timbalan Menteri Perumahan dan Kerajaan 



Tempatan
berikrar akan memanfaatkan sepenuhnya pengalaman lebih 20 tahun sebagai
peguam untuk membantu Rais di kementerian baru itu.
  "Saya anggap pelantikan ini satu tugas yang lebih berat dan mencabar.
  "Saya percaya, tidak ada kekosongan untuk satu lagi jawatan menteri,
kalau tidak, saya pasti Perdana Menteri mahu berikan jawatan menteri,
memandangkan semua pemimpin parti komponen lain menjadi menteri penuh.
  "Ada juga yang menuduh keputusan saya (sebagai ketua parti komponen)
menerima jawatan Timbalan Menteri akan menjadi precedent... saya tidak
rasa begitu. Saya rasa belum ada kekosongan," katanya.
  Datuk Douglas Uggah Embas yang dipindahkan daripada jawatan Timbalan
Menteri di Jabatan Perdana Menteri kepada Timbalan Menteri Pengangkutan
berkata, pelantikan itu akan memberi peluang kepada beliau menimba
pengalaman di kementerian baru.
  "Penghargaan saya buat Perdana Menteri yang telah memberi kepercayaan
kepada saya menjadi Timbalan Menteri di kementerian yang besar," 
katanya.
  Datuk Donald Lim Siang Chai yang dinaikkan pangkat daripada Setiausaha
Parlimen Kementerian Pengangkutan kepada Timbalan Menteri Penerangan,
berkata pelantikannya itu adalah satu cabaran getir dan berjanji akan
berkhidmat sebaik mungkin.
  "Terima kasih kepada MCA yang membuat cadangan kepada Perdana Menteri.
Saya akan memastikan maklumat yang dihantar kepada masyarakat Cina lebih
tepat," katanya.
  Ahli Parlimen Ipoh Barat, Datuk Ho Cheong Sing yang menggantikan Fu
berkata, beliau bangga kerana dapat mewakili MCA Perak dalam Kerajaan
Pusat sejak 22 tahun lalu.
  "Saya akan berusaha menarik lebih banyak pelaburan ke Perak. Saya 
sudah
bekerja lebih 20 tahun di Perak sebagai juruperunding. Saya tahu apa 
yang
berlaku di negeri itu," katanya.
  Ahli Parlimen Arau, Datuk Mastika Junaidah Husin, yang dilantik 
sebagai
Setiausaha Parlimen Kementerian Pembangunan Wanita dan Keluarga 
menganggap
pelantikannya sebagai satu lagi pengiktirafan buat wanita di negara ini.
  "Saya sendiri terkejut dengan pelantikan ini dan menganggap ia sebagai
begitu sentimental, memandangkan Perdana Menteri kita akan bersara 
Oktober
ini dan masih menggunakan setiap kesempatan yang ada untuk menambah
penyertaan wanita.
  "Terima kasih Datuk Seri (Dr Mahathir Mohamad). Saya akan pegang 
amanah
yang diberikan itu sebaik mungkin," katanya
  Mastika berkata, beliau mengetahui mengenai pelantikannya menerusi
sistem pesanan ringkas (SMS) daripada kawan-kawannya pagi semalam.

